
IQTISODIYOTNI RAQAMLASHTIRISHDA YER RESURSLARIDAN 
FOYDALANISH SAMARADORLIGINI OSHIRISH OMILLARI 

 
KUBAYEV DJASUR ABDUMUMINOVICH 

TIQXMMI MTU mustaqil izlanuvchisi 
E-mail: j.kubayev@tiiame.uz 

ORCID: 0009-0002-1159-3107 
 

Annotatsiya. Ushbu maqolada mamlakatimizda qishloq xo‘jaligida yer resurslaridan foydalanish 
samaradorligini oshirishning iqtisodiy, tashkiliy, texnologik, agroekologik va axborot-raqamli 
omillari muhokama etilgan.Mazkur tadqiqotning dolzarbligi yer resurslarining cheklanganligi, tuproq 
unumdorligining pasayib borishi, yer resurslaridan foydalanish samaradorligiga qo‘yilayotgan 
talablarning ortishi, yerlarning degradatsiyasi va qishloq xo‘jaligi ishlab chiqarishini raqamlashtirish 
jarayonlari bilan belgilanadi. Yer resurslaridan foydalanish samaradorligini baholash uchun iqtisodiy, 
agroekologik, texnologik va tashkiliy ko‘rsatkichlarni yagona tizimga birlashtiruvchi integral 
yondashuv taklif etilgan. Shuningdek, yer monitoringi, davlat kadastri, geografik axborot tizimlari va 
masofadan zondlash ma’lumotlarini xo‘jaliklarning iqtisodiy ko‘rsatkichlari bilan integratsiyalash 
asosida yer uchastkalari bo‘yicha boshqaruv qarorlarini qabul qilish mexanizmlari taklif etilgan. 
Kalit so‘zlar: yer resurslari, yer monitoringi, iqtisodiy samaradorlik, tuproq unumdorligi, 
raqamlashtirish, rentabellik, degradatsiya. 
 
Аннотация. В данной стате рассматриваются экономические, организасионные, 
технологические, агроэкологические и информасионно-сифровые факторы повышения 
эффективности исползования земелных ресурсов в селском хозяйстве нашей страны. 
Актуалност исследования обусловлена ограниченной доступностю земелных ресурсов, 
снижением плодородия почв, растущими требованиями к эффективности исползования 
земелных ресурсов, деградасией земел и просессами сифровизасии селскохозяйственного 
производства. Предлагаэтся комплексный подход к осенке эффективности исползования 
земелных ресурсов, объединяющий экономические, агроэкологические, технологические и 
организасионные показатели в эдиную систему. Также предлагаются механизмы принятия 
управленческих решений по земелным участкам на основе интеграсии данных земелного 
мониторинга, государственного кадастра, географических информасионных систем и 
дистанционного зондирования с экономическими показателями хозяйств. 
Ключевые слова: земелные ресурсы, мониторинг земел, экономическая эффективност, 
плодородие почв, сифровизасия, рентабелност, деградация. 
 
Abstract. This article examines the economic, organizational, technological, agro-ecological, and 
digital-informational factors involved in enhancing the efficiency of land resource use in the country's 
agricultural sector. The study is driven by the limited availability of land resources, declining soil 
fertility, rising demands for efficient land use, land degradation, and the ongoing digitalization of 
agricultural production. A comprehensive approach to assessing land-use efficiency is proposed, 
integrating economic, agro-ecological, technological, and organizational indicators into a unified 
system. Additionally, the article outlines mechanisms for making land-related management decisions 
by integrating data from land monitoring, the state cadastre, geographic information systems, and 
remote sensing with farm-level economic indicators. 
Keywords: land resources, land monitoring, economic efficiency, soil fertility, digitalization, 
profitability, degradation. 

etadi. Uni ko‘paytirish imkoni yo‘q. Shu sababli, mavjud yerlarni asrab-avaylash 
va ulardan samarali foydalanish eng muhim vazifamizdir [1]. Butun dunyoda 
qishloq xo‘jaligida yer ishlab chiqarishning asosiy va almashtirib bo‘lmaydigan 
resursi va vositasi hisoblanadi. Yerning boshqa ishlab chiqarish vositalaridan 
asosiy jihati  uning makon jihatdan cheklanganligi va ishlab chiqarish jarayonida 
uning miqdorini oddiy usulda kengaytirish imkoniyati mavjud emasligidir. Shu 
sababli qishloq xo‘jaligi ishlab chiqarishining barqaror rivojlanishi mavjud yer 
resurslaridan foydalanish samaradorligini oshirish bilan bevosita bog‘liq. 

Yer resurslaridan foydalanish samaradorligi faqat bir gektardan olinadigan 
mahsulot miqdori bilan belgilanmaydi. Zamonaviy sharoitda ushbu tushuncha 
iqtisodiy natija bilan bir qatorda yerning sifat holati, tuproq unumdorligi, suv 
sarfi, degradatsiya darajasi, texnologik ta’minlanganlik va boshqaruv sifatini ham 
qamrab olishi kerak. O‘zbekiston sharoitida mazkur masalaning dolzarbligi, bir 
tomondan, sug‘oriladigan qishloq xo‘jaligi yerlarining iqtisodiy ahamiyati, 
ikkinchi tomondan, tuproq unumdorligini saqlash, sho‘rlanish va degradatsiya 
jarayonlarining oldini olish zarurati bilan izohlanadi. 

Bu borada yer monitoringi mazkur jarayonlarni samarali va shaffof 
boshqarish uchun zarur bo‘lgan axborot bazasini shakllantiradi. Monitoring 
orqali yer fondining holati, undagi o‘zgarishlar va salbiy jarayonlar aniqlanadi. 
Ushbu ma’lumotlarni kadastr, GAT, masofadan zondlash va xo‘jaliklarning 
iqtisodiy ma’lumotlari bilan integratsiyalash esa monitoringning oddiy kuzatuv 
funksiyasidan iqtisodiy boshqaruv vositasiga aylanishiga imkon beradi. 

Shu nuqtayi nazardan, yer resurslaridan foydalanish samaradorligini 
oshirish masalasini yerning iqtisodiy, ekologik va ishlab chiqarish salohiyatidan 
uzoq muddatli va optimal foydalanish nuqtayi nazaridan o‘rganish maqsadga 
muvofiq. 

 
ADABIYOTLAR TAHLILI 
O‘zbekistonda yer resurslaridan foydalanish samaradorligini oshirish 

masalalari yer resurslarini boshqarish, davlat yer kadastri, yerlarni iqtisodiy 
baholash, qishloq xo‘jaligi ishlab chiqarishini tashkil etish va yer monitoringini 
takomillashtirish yo‘nalishlarida o‘rganilgan. Mahalliy olimlarning ilmiy 
izlanishlarida yerning ishlab chiqarish vositasi sifatidagi xususiyatlari, undan 
foydalanishning iqtisodiy va tashkiliy mexanizmlari hamda yer resurslarini 
muhofaza qilish bilan bog‘liq masalalar muhim o‘rin tutadi. Jumladan, 
A.Chertovitskiy, S.Avezbayev, A.Babajanov, M.Abdullayev, O‘.Muxtorov va boshqa 
olimlar o‘z ilmiy izlanishlari mazkur sohada samarali natijalar ko‘rsatgan.  

Iqtisodchi olim A.S.Chertovitskiyning [2] yer kadastrini yuritish tizimining 
ilmiy-metodologik asoslari va kadastr ma’lumotlarining ishonchliligini iqtisodiy 
jihatdan asoslashga doir tadqiqot yo‘nalishi yer resurslari va ulardan foydalanish 
samaradorligini baholashda axborot ta’minotining o‘rni va ahamiyatini 
ko‘rsatadi. Kadastr ma’lumotlari qanchalik aniq va ishonchli bo‘lsa, yer 
maydonlarining holati, sifati va ulardan foydalanish imkoniyatlarini baholash 
hamda iqtisodiy qarorlar qabul qilish uchun shunchalik mustahkam asos 

yaratiladi. Biroq kadastr ma’lumotlarining ishonchliligi samaradorlikning o‘zi 
emas, balki uni aniqlash va boshqarish uchun zarur shartlardan biridir. 

Yana bir olim S.A.Avezbayevning [3] yer va suv resurslaridan oqilona 
foydalanishning iqtisodiy-ijtimoiy asoslariga oid ilmiy yo‘nalishi, ayniqsa, 
ekologik muammoli hududlar sharoitida muhimdir. Ushbu yondashuvdan kelib 
chiqib, yer resurslaridan foydalanish natijadorligini faqat olinadigan daromad 
bilan cheklamasdan, suv ta’minoti, tuproq holati, ekologik xavfsizlik va 
hududlarning uzoq muddatli rivojlanish imkoniyatlari bilan birgalikda baholash 
lozim. 

O‘.B.Muxtorovning [4] qishloq xo‘jaligida yer resurslaridan foydalanishni 
rag‘batlantirishga oid ilmiy yo‘nalishi esa iqtisodiy mexanizmlarning ahamiyatini 
ochib beradi. Yer resurslaridan foydalanish samaradorligini oshirishda 
rag‘batlantirish mexanizmlari, resurs tejovchi texnologiyalarni joriy etish va 
yerning ishlab chiqarish salohiyatidan foydalanish imkoniyatlarini kengaytirish 
muhim hisoblanadi. Bunda rag‘batlantirish choralarini yer sifati, xo‘jalikning 
iqtisodiy natijalari va ekologik talablar bilan bog‘lash maqsadga muvofiq. 

Bundan tashqari, A.R.Babajanovning [5] “Qishloq xo‘jaligi yerlaridan 
foydalanish samaradorligini oshirishda raqamli yer tuzishning o‘rni va ahamiyati” 
nomli maqolasi ham biz olib borayotgan tadqiqot uchun muhim manbaa 
hisoblanadi. Ushbu ishning nomi va tadqiqot yo‘nalishidan kelib chiqib, raqamli 
yer tuzish texnologiyalarini samaradorlikni oshirish omillari bilan bog‘lash 
mumkin. Raqamli ma’lumotlardan foydalanish yer maydonlarini rejalashtirish, 
yer uchastkalarining holatini kuzatish va resurslarni hududiy jihatdan maqbul 
taqsimlash imkoniyatlarini kengaytiradi. 

M.Abdullayevaning [6] “O‘zbekiston Respublikasida yer resurslari 
monitoringi va yer fondi toifalarining geofazoviy transformasiyasi tahlili (1990–
2026 yy. va Qashqadaryo viloyati misolida)” nomdagi maqolasi ham yer resurslari 
tarkibidagi o‘zgarishlarni o‘rganish uchun muhim manbaa hisoblanadi. Ushbu 
olimning ilmiy izlanishlarida yer fondi toifalarining o‘zgarishi, yer resurslarini 
boshqarishda masofadan zondlash texnologiyalaridan foydalanish masalalari 
atroflicha muhokama qilingan. Raqamli texnologiyalarning yer resurslarini 
boshqarishdagi ahamiyati, an’anaviy usullardan farqli jihatlari asoslab berilgan. 
Mazkur tadqiqot ham geofazoviy ma’lumotlar yordamida yer fondidagi 
o‘zgarishlarni aniqlash, foydalanilmayotgan yoki samaradorligi past bo‘lgan yer 
maydonlarini aniqlash, hududlar kesimida yer resurslaridan foydalanishni 
takomillashtirish yo‘nalishlariga hizmat qiladi. 

Biroq ushbu yo‘nalishlarni yagona iqtisodiy baholash tizimida birlashtirish 
masalasi yanada chuqur o‘rganishni talab etadi hamda bu yo‘nalish bo‘yicha keng 
ko‘lamli tadqiqotlar olib borish zaruratini tug‘diradi. 

 
TADQIQOT METODOLOGIYASI 
Tadqiqotda tizimli, iqtisodiy-statistik, qiyosiy, guruhlash, ekspert baholash 

va iqtisodiy-matematik usullardan foydalanilgan. 

TAHLIL VA NATIJALAR 
O‘zbekiston Respublikasining yalpi ichki qishloq xo‘jalik mahsulotlari ulushi 

23.0-24.0 % ni tashkil etadi. Bunda maydoni qishloq xo‘jaligiga mo‘ljallangan 
yerlarning qiymati nihoyatda kattadir. Chunki, iqtisodchi olimlarning hisob-
kitoblariga ko‘ra, har yili yetishtirilayotgan umumiy qishloq xo‘jaligi 
mahsulotlarining 97-98 % i aynan qishloq xo‘jaligiga mo‘ljallangan sug‘oriladigan 
yerlarga to‘g‘ri keladi. 2022-2026-yillarga mo‘ljallangan Yangi O‘zbekistonning 
taraqqiyot strategiyasida «…yangi va foydalanishdan chiqqan 464 ming gektar 
maydonni o‘zlashtirish, ilm-fan va innovatsiyaga asoslangan agroxizmatlar 
ko‘rsatish tizimini takomillashtirish, agrosanoat korxonalarini xomashyo bilan 
ta’minlash va ishlab chiqarish hajmini 1,5 baravar oshirish» [7] muhim strategik 
vazifalar sifatida belgilab berilgan. Mazkur vazifalarni amalga oshirishda, 
jumladan, zamonaviy texnologiyalarni joriy qilish, raqamli monitoring tizimlarini 
yaratish va ekologik barqarorlikni ta’minlash orqali yer resurslaridan samarali 
foydalanish usullarini takomillashtirish bo‘yicha ilmiy izlanishlar olib borish 
muhim ahamiyat kasb etmoqda. Yuqoridagi  olimlarining ko‘rib chiqilgan 
tadqiqotlari yer resurslaridan foydalanish samaradorligini oshirishning muhim 
tarkibiy qismlarini yoritishga bag‘ishlangan. Biroq mazkur yo‘nalishlarni yagona 
iqtisodiy baholash tizimida birlashtirish masalasi yanada chuqur o‘rganishni va 
kengroq tadqiq etishni talab etadi. Shundan kelib chiqib, ushbu maqolada yer 
resurslaridan foydalanish samaradorligini oshirish omillarini to‘rtta o‘zaro 
bog‘liq guruhga ajratish taklif etiladi: 

birinchisi, tabiiy-agroekologik omillar. Bunda tuproq unumdorligi, uning 
sho‘rlanish darajasi, eroziya, tuproqlarning suv ta’minoti va meliorativ holati; 

ikkinchisi, iqtisodiy omillar – yerdan foydalanishda bir gektar yerga to‘g‘ri 
keladigan xarajatlar, mahsulot qiymati, foyda, investitsiya va mehnat 
unumdorligi; 

uchinchisi, tashkiliy-institutsional omillar – bunda yer munosabatlarini 
tartibga solish, yerda xo‘jalik yuritish shakllari, rag‘batlantirish shakllari va yer 
resurslarini boshqarish; 

to‘rtinchisi, raqamli texnologiyalar omillari – asosan yer monitoringi, 
geografik axborot tizimlari, masofadan zondlash va kadastr axborotlarining 
ishonchliligi asoslanadi.  

Ushbu omillar bir-biridan mustaqil emas. Masalan, yuqori unumdorlikka ega 
yer ham suv ta’minoti, agrotexnologiya yoki boshqaruv sifati past bo‘lgan 
sharoitda kutilgan iqtisodiy natijani bermasligi mumkin. Bu shuni anglatadiki, 
yuqoridagi omillarni alohida-alohida tadqiq qilish emas, balki, majmuaviy tarzda 
olib borish ko‘zlangan maqsadga olib boradi. 

Yer resurslaridan foydalanish samaradorligi ko‘p omilli iqtisodiy kategoriya 
hisoblanadi. Shu sababli uning o‘zgarishini faqat hosildorlik yoki yalpi mahsulot 
dinamikasi bilan izohlash yetarli emas. Masalan, hosildorlikning oshishi iqtisodiy 
jihatdan ijobiy natija bo‘lib ko‘rinsa-da, bunga haddan tashqari ko‘p suv, o‘g‘it yoki 
boshqa resurslardan foydalanish hisobiga erishilgan bo‘lsa, uzoq muddatda 
yerning ekologik holati yomonlashishi mumkin. Yer monitoringi ushbu jarayonda 

“erta ogohlantirish” mexanizmi vazifasini bajaradi. Yer holatidagi salbiy 
o‘zgarishlar dastlabki bosqichda aniqlansa, ularni bartaraf etish xarajatlari 
keyinchalik yuzaga keladigan iqtisodiy zararlarga nisbatan past bo‘lishi mumkin. 
Shuningdek, monitoring ma’lumotlarining iqtisodiy ko‘rsatkichlar bilan 
integratsiyasi har bir yer uchastkasi bo‘yicha qaysi texnologiya, qaysi xarajat, 
qanday natija kabi savollariga javob berish imkonini yaratadi. 

 
1-rasm. Yer monitoringi ma’lumotlari asosida qishloq xo‘jaligida iqtisodiy 

samaradorlikni oshirishning boshqaruv zanjiri 
 
1-rasmdan ko‘rish mumkinki, monitoring shunchaki ma’lumot yig‘ish 

jarayoni sifatida emas, balki agrotexnologik qarorlar, xarajatlarni 
optimallashtirish, hosildorlik va olinadigan foyda o‘rtasidagi bog‘liqlikni 
ta’minlovchi boshqaruv vositasi sifatida ifodalaydi.  

1-jadval 
Raqamli iqtisodiyot sharoitida yer resurslaridan foydalanish 

samaradorligini oshiruvchi asosiy omillar 
№ Asosiy omillar Amalga oshirish mexanizmi Iqtisodiy samaradorlikka ta’siri 

1 
Yer monitoringini 

yuritish tizimi 
raqamlashtirish 

Geografik axborot texnologiyalari, 
masofadan zondlash va sun’iy yo‘ldosh 

ma’lumotlaridan foydalanish 

Yer holatini tezkor baholash va 
monitoring uchun ketadigan xarajatlarni 

maksimal darajada kamaytirish 

2 Elektron yer 
axborot bazasi 

Har bir yer uchastkasi haqidagi 
ma’lumotlarni yagona bir tizimga 

birlashtirish 

Taqdim etiladigan axborotlarning 
aniqligi va boshqaruv qarorlari sifatini 

oshirish 

3 Aqlli deqonchilik 
texnologiyalari 

GPS, sensorlar va raqamli xaritalar 
asosida agrotexnik tadbirlarni 

rejalashtirish 

Suv, mineral o‘g‘itlar, yoqilg‘i va mehnat 
sarfini optimallashtirish 

4 
Suv resurslarini 

boshqarishni 
raqamlashtirish 

Sug‘orishda smart texnologiyalarini 
qo‘llash 

Suv sarfini maqbullashtirish va ortiqcha 
suv sarfida sanksiyalar joriy etish 

5 

Tuproq 
bonitirovkasi va yer 

unumdorligini 
raqamli baholash 

Tuproq tahlili, elektron 
kartogrammalar va agroekologik 

baholash 

Yerning ishlab chiqarish salohiyatidan 
oqilona va samarali foydalanish 

6 
Yer resurslarini 

iqtisodiy tahlili va 
prognozlash 

Raqamli ma’lumotlar asosida 
xarajatlar, daromad va rentabellikni 

hisoblash hamda iqtisodiy 
bashoratlash 

Resurslarni samarali taqsimlash va 
moliyaviy yo‘qotishlarni kamaytirish 

7 
Raqamli 

kompetensiyali 
kadrlar tayyorlash 

Mutaxassislarni GAT va boshqa  
raqamli texnologiyalarning boshqaruvi 

bo‘yicha tayyorlash 

Sohaga ilg‘or xorijiy tajribalarni olib 
kirish va moliyaviy mustaqillikka 

erishish 

Jadvaldan ko‘rinib turibdiki, yer resurslaridan foydalanish samaradorligini 
oshirish raqamli texnologiyalarni joriy etish bilan bir qatorda, yer haqidagi 
axborotlarning aniqligi, ishonchliligi, suv va moddiy resurslarni boshqarish sifati 
hamda iqtisodiy qarorlarning asoslanganligiga bog‘liqligini ko‘rsatadi. Xususan, 
GAT va masofadan zondlash texnologiyalari yer maydonlaridagi o‘zgarishlarni 
aniqlash, tuproq unumdorligini baholash va foydalanishdagi muammolarni erta 
aniqlash imkonini beradi. Ushbu ma’lumotlarni xarajatlar va daromadlar tahlili 
bilan birlashtirish esa yer resurslaridan foydalanishning iqtisodiy natijadorligini 
baholash uchun metodik asos yaratadi. 

 
XULOSA 
Olib borilgan tadqiqot natijalari shundan darak beradiki, qishloq xo‘jaligida 

yer resurslaridan foydalanish samaradorligini oshirish birgina hosildorlikni 
ko‘paytirish bilan cheklanmaydi. Mazkur jarayon yerning iqtisodiy, ekologik, 
texnologik va tashkiliy salohiyatidan kompleks foydalanishni talab qiladi. Yer 
resurslaridan foydalanish samaradorligiga tuproq unumdorligi, suv ta’minoti, 
agrotexnologiyalar, yer tuzish, ekinlarni optimal joylashtirish, investitsiyalar, 
iqtisodiy rag‘batlantirish va axborot-raqamli texnologiyalar birgalikda ta’sir 
ko‘rsatadi. Bundan tashqari yer resurslaridan samarali foydalanishdagi asosiy 
tadbirlardan biri deb qaralayotgan yer monitoringini geografik axborot tizimlari, 
masofadan zondlash va kadastr axborotlari bilan integratsiyalash orqali yer 
resurslarini boshqarishning tezkorligi hamda aniqligini oshiradi.  

